
AKTA

Hasi aurretik, izenen erronda egin dugu. Moderatzaile lanetan Nekane egongo dela
zehaztu da, eta itzultzaile lanetan Goiuri.

1. Aurreko akta onartzea

Akta onartu da.

2. Andragorako urteko jarduera eta ekintzen memoria

Bigarren puntuan Andragoran martxan jarri zenetik egindako ekimen, zerbitzu eta
programazioa konpartitu dira.

Lehenik eta behin, Andragorako funtzionamendua azaldu da. Andragorak dituen
erabakiguneak errepasatu dira.

Talde Eragileari dagokionez, hau 2024eko urtarrilak 15ean jarri zen martxan; ordutik
11 bilera osatu ditu. Eskualdeko mugimendu feministetako ordezkariek osatzen dute
talde hau. Egun, eskualdeko ordezkari hauek parte hartzen dute:

- Tolosako Asanblada Feminista

- Oneka Emakume Pentsionisten plataforma
- Berastegiko Emakumeak

- Asteasuko Emakumeak

- Lurgatz Villabonako Talde Feminista

- Emakumeen Etxea osatzeko parte hartze prozesuko Talde Eragileko
ordezkariak

Bigarren erabakigunea koordinazio gunea litzateke. 2024eko martxoak 20an jarri zen
martxan; bertan eskualdeko ordezkari politikoek parte hartzen dute, bai eta Talde
Eragileko ordezkariek ere. Orain arte, 5 bilera eduki ditu; 2-3 hilabetez behin bildu da.

Azken erabakigunea Gune Zabala litzateke, Andragorako espazio asanblearioa,
gaurko egunez bildu dena. Urtean bi bilera egitea zehaztuta dago, eta lehenengoa
2024ko otsailak 26an egin zen; bigarrena, gaur, 2024ko abenduak 13an.

Aholkularitzei dagokionez, orain arte 4 ezberdin eskaintzen ditugu. Zerbitzuak
eskaintzen hasi garenetik, 112 erabiltzaile egon dira; hau da, Andragorak eskaintzen
dituen zerbitzuetara 112 emakume ezberdin bertaratu dira.

Aholkularitza juridikoa izan da martxan jartzen lehena; 2023ko azaroak 29an hasi zen,
eskaera urgente baten ondorioz. Ordutik 63 hitzordu eskaini ditu. Bi astez behin
eskaintzen da, asteazken arratsaldeetan 16:00-20:00 bitarte.

Aholkularitza psikologikoa jarri zen martxan bigarrenik, 2024ko otsailak 22an, hain
zuzen. Orain arte 163 hitzordu eskaini ditu. Astero eskaintzen da aholkularitza hau,
bost orduz; ostegun goizetan 10:00-15:00 bitarte, eta asteazken arratsaldeetan



ANDRAGORA

nakumeen Etxea

16:00-21:00 bitarte. Martxan jarri denetik eskari handia eduki duen aholkularitza izan
da.

2024ko maiatzak 21ean l|kasketak eta prestakuntza ibilbideak homologatzeko
aholkularitza jarri zen martxan, Bidez Bide elkartearen eskutik. Hileko lehenengo
asteartean eskaintzen da, 16:00-20:00 bitarte. Orain arte 25 hitzordu eskaini dira, eta
hau ere eskari handia edukitzen ari da, hitzorduak hilabete bat lehenago betetzen ari
gara.

Azkena etxeko langile zein enplegatzaileentzat aholkularitza laborala da. Tolosaldea
Garatzen-eko Migrazio eta Aniztasun saila eta Sos Arrazakeriarekin batera antolatuta,
2024ko urriak 7an jarri zen martxan. Astelehenetan eskaintzen da aholkularitza, bi
astez behin, 16:15-18:30 bitarte. Orain arte 11 hitzordu eskaini dira, eta profilari
dagokionez anitza izan da, etxeko langileak etorri dira, bai eta enplegatzaileak ere.

Aholkularitzez gain, bi elkargune ere eskaintzen ditugu Andragoran; Auto-laguntza
taldea eta kafe tertulia.

Auto-laguntza taldea indarkeriarik gabeko espazio bat da, indarkeria matxista jasan
duten edo jasaten ari diren emakumeei zuzendua. 2024ko apirilak 11ean jarri genuen
martxan, eta hasiera batean ostegun arratsaldeetan eskaintzen hasi ginen. Zaintza-
lanak zirela eta, hainbat parte hartzaileek arazoak edukitzen zituzten bertaratzeko.
Hori dela eta, ikasturte honetan asteazken goizetan eskaintzea erabaki zen, 10:15-
12:15 bitarte; oraingoz, balorazio positiboa egiten dugu aldaketarekiko. Horrez gain,
irailean taldea aurkezteko saioa ere egin genuen. Bertara Errenteriako auto-laguntza
taldean parte hartzen zuten kide batzuk etorri ziren euren bizipenak konpartitzera.

Bigarren elkargunea kafe tertulia litzateke. Hau jatorri anitzeko emakumeentzat
elkargunea da; asteazkenero biltzen dira, 17:00-19:00 bitarte. Tolosaldea Garatzen-
eko Migrazio eta Aniztasun sailak bultzatuta, Sos Arrazakeriarekin batera. 2024ko
otsailak 21ean hasi ziren biltzen, eta orain arte, asteazkenero bildu izan dira, 35 saio
osatu arte. Sos Arrazakeriako dinamizatzaile bat etortzen da saioak koordinatzera.
Hasiera batean, etxeko langileak ziren emakumeei zuzendutako espazioa izan zen,
baina jatorri anitzeko emakumeei zabaltzeko beharra ikusi zen. Hemengo parte
hartzaileek etxeko beste hainbat ekimenetan ere parte hartzen dute, bai eta zerbitzu
ezberdinak erabili ere.

Jabetze Eskolaren etxe ere bagara; Tolosako Udaleko Berdintasun Sailak antolatzen
dituen ikastaroak dira hauek, Tolosaldea Garatzen-eko Migrazio eta Aniztasun
Sailarekin batera. Ahalduntzearen ikuspegitik antolatutako ikastaroak dira hauek, gai,
formatu eta iraupen ezberdinekoak. Urtean bi antolatzen dira, udaberri/uda eta
udazken/negu. 2023-2024 udazken/neguko ikastaroak Andragoran egiten hasi ziren
jada, eta gaur bitarte 49 ikastaro ezberdin egin dira Andragoran.

Programazioari dagokionez, martxan jarri ginenetik hainbat ekimen antolatu dira
Jabetze Eskolaz gain: Andragoratik liburu aurkezpenak, tailerrak, hitzaldiak, antzerkia...
Tolosako Udaleko Berdintasun Sailetik ere antolatu dira hainbat ekimen: hitzaldiak,
tailerrak, erakusketak...

Andra Festa ere antolatu genuen maiatzak 17an, Andragora martxan zegoela
ospatzeko; eskualdeko hainbat eta hainbat emakumek bildu ginen, eta saio
ezberdinak tarteko, Andragoraren lehen hilabeteak ospatzeko parada izan genuen.

24 udalerrik osatzen duten Emakumeen Etxea izanik, eta fisikoki Tolosan egonik, zaila
izaten da herri guztietara iristea; hori dela eta, bisitak egin dira herri hauetara
Andragoraren berri eman ahal izateko; oraingoz 11 egin dira, eta beste 12ak egitea
aurreikusten da.

Urte honetan zehar Andragoran hainbat talde ere sortu dira. Alde batetik, Kantagora;
Ageda Bezpera Pagano eta Feminista antolatzetik hasi, eta egun ezberdinen inguruan
bildu dira: A25, martxoak 8, Andra Festa... Data esanguratsu hauetan plazak hartzen
dituzte mezu feministekin.

Bestetik, ama sarea ere sortu zaigu. Ama izan berri diren emakume batzuk bertaratu
ziren Andragorara espazio eske. Hasieran, edoskitze espazio bat zeukaten
Osakidetzan, baina pixkanaka espazioa murrizten joan zaie; beharra sentitzen zuten
euren artean elkartzen jarraitzeko, eta Andragoran biltzen hasi ziren. Hasiera batean
astearte goizetan biltzen hasi ziren; ikasturte honetan parte hartzaile hauetako askok
lanera itzuli behar zutela eta, bi talde osatu dira. Batzuk goizetan biltzen jarraitu dute,
eta beste batzuk arratsaldeetan bildu izan dira.

Alfabetizazio taldea ere sortu da, jatorri anitzeko emakumeei zuzenduta. 2025ko
urtarrilera begira, Gipuzkoako Foru Aldundiko dirulaguntza baten bitartez, Divinas
Emakume Nigeriarren Elkarteak eramango du aurrera, Tolosaldea Garatzen-eko
Migrazio eta Aniztasun Sailarekin batera.

Azkenik, joskintza talde bat ere osatu zaigu; hainbat emakume bildu dira elkarrekin
jostea atsegin dutenak, eta Andragorako espazioa eskatu dute euren artean bildu ahal
izateko.

Talde hauez gain, Andragorak 600m2 dituenez, hainbat elkarte eta kolektiboek ere
egin dute hau erabiltzeko eskaera, hala nola, Tolosako Asanblada Feminista,
Tolosaldeko Asanblada Feminista, Evaren Alabak Antzerki Taldea, Batumore
Tolosaldeko Batukada Feminista, Komorebi Produkzioak Kultur Taldea, Boolo
Senegal elkarteko emakumeak, Baketik Fundazioa, Deustuko Unibertsitateko Gizarte
Hezkuntza eta Gizarte Langintzako Gradu Bikoitzeko ikasleak, Aranzadi Zientzia
Elkartea eta Daiteke aholkularitza, Tolosan egiten ari den Zaintzaren diagnostikoaren
bueltan.

Ez hori bakarrik, Andragora eta Tolosako Udaleko Berdintasun Sailaz gain, hainbat
ekimen ere antolatu dituzte beste agente batzuk, hala nola, Oneka Emakume
Pentsionisten Plataformatik antolatutako hitzaldi, eta solasaldiak. Bide honetatik,
Andragorako erabiltzaileak diren emakume talde bat bildu da, eta 2025 urtera begira
zine-ziklo feminista ibiltaria antolatzeko asmoa dute, Andragorarekin elkarlanean.

Azkenik, beste ekimen ezberdinetarako ere erabili izan da Andragora, eta hori izan da
Nik sinisten dizut, guk sinisten dizuegu kanpaina. Hau Tolosako Osteopata batek
edukitako sexu-erasoen inguruko salaketen harira abiatutako kanpaina izan da.
Salaketa hauek publiko egin zirenean, elkar entzute guneak antolatu genituen,
indarkeria hau jasan zuten emakumeei begirako elkarguneak, hain zuzen. Elkargune

hauetatik sortu zen 24 udalerrietako ordezkariekin zein mugimendu feministekin
biltzeko beharra. Bide honetatik, hainbat bilera osatu dira, eta kanpaina hau abiatu zen,
udan hainbat herrietan pankartak jarriz, eta esku orri zein pegatinak zabalduz.

3. Andragoran herritarren sarrera arautuko duen protokoloa

Urtebete honetan antolatutako ekimenak aurkeztuta, hurrengo puntuari ekin diogu.

Kasu jakin batzuetan, arazo ezberdinak egon dira herritarren sarrerarekin. Hori dela
eta, herritarren sarrera erregulatuko duen protokolo bat osatzea beharrezko ikusi da.
Talde Eragilean landu den protokoloa izan da, apiriletik abendura bitarte egindako
bilera guztietan landu da, eta Koordinazio Gunearen oniritzia ere badauka. Hori dela
eta, hemen konpartitu nahi izan da, feedback-a jasotzeko. Irakurri egin dugu:

HERRITARREN SARRERA ARAUTUKO DUEN PROTOKOLOA

Oro har, oinarrizko neurri bezala, Andragorara etortzen diren langile, teknikari
zein ordezkari politikoak emakumeak izatea bermatzeko saiakera egingo da.
Hala ezingo balitz, honako kasu hauek onartuko dira.

1.-Etxean lanen bat egitera datozenak (argiketariak, arotzak, informatikariak,
iturginak, kazetariak, etab.).

2.- Ordezkari politikoak, erakundearen errepresentazio gisa bertaratzen
direnean.

3.- Aurreko eraikinaren areto nagusian antolatutako ekimen eta ekintza
ezberdinak, herritarrei irekia izateko aukera ematea eta iragartzea. Kasu hauetan,
aldez aurretik Talde Eragilean planteatuko da, eta honen onespenarekin
antolatuko da herritarrei irekitako hitzaldi edo ekimena.

4.- Emakumeen Etxeak ematen dituen zerbitzuetara laguntzaile gisa joaten
direnen sarrera zerbitzua jasoko duen emakumearen eta horiek ematen dituzten
profesionalen irizpideen mende egongo da.

Kezka agertu da azken puntuarekin. Aipatu da eskaini diren zerbitzuetan emakume
batzuk laguntzailearekin etorri izan direla, eta bi aldiz gertatu dela laguntzailea gizona
izatea. Oso kasu puntualak izan dira, baina hau ere espezifikatzeko beharra ikusi da.
Bide beretik, nahiz eta lehenengo kontakturako laguntzailearekin etorri, garrantzitsua
ikusi da Andragorak emakumeen ahalduntzea bultzatzea, eta pixkanaka laguntzailerik
gabe bertaratzeko indartzea. Azpimarratu da gertatu den bi kasuetan hala izan dela;
lehenengo kontakturako laguntzailearekin bertaratu direnak, hurrengo saio eta
ekimenetara bakarrik etorri dira. Bide horretatik, ahalduntze hau bultzatzea
garrantzitsu ikusi da.

Hirugarren puntuak ere zalantzak sortu ditu. Ze ekimen egingo dira herritarrei
zabalduak? Nola erabakiko da hori? Talde Eragileak irizpide jakin batzuk zehaztea
komeniko litzateke.

Argi utzi nahi izan da, protokolo honek ez duela esan nahi zerbitzu eta jabetze
eskolako ikastaroak herritarrei irekiak izango direnik; aurreko aldean antolatzen diren
ekimenak herritarrentzat irekiak izatea baizik. Hainbat kasu tarteko, Andragora
hezteko leku bat ere izan daitekeela baloratu da, eta saioak herritarrei irekiak izateak
estrategikotzat jo da.

Honen bueltan eztabaida egon da.

Zalantza agertu da, ea badakigun beste Emakumeen Etxeetan nola funtzionatzen
duten. Zalantza horri berari jarraiki, Andragoratik Euskal Herriko Emakumeen
Etxeetara galdetegi bat zabaldu zen. Galdetegi horretara 12 Emakumeen Etxeek
erantzun digute. Horietatik 11k herritarrei irekitako ekimenak antolatzen dituzte, euren
aburuz sentsibilizaziorako, pentsamendu kritikoa garatzeko, ekintza positibo gisa
beharrezkoak direlarik. 11 Emakume Etxe hauek sorrera urte ezberdinak dituzte: 2003
( Eibar, Ermua) 2011 (Azpeitia), 2019 (Errenteria, Iruia), 2021 (Zumaia, Astigarraga
2023 (Irun) edo 2024 (Portugalete, Usurbil).

Protokolorik edo ba ote duten galdetzean, guztiek ezezkoa erantzun dute, irizpide
bakarra errepikatu da: Jabetze Eskolako ikastaroak eta zerbitzuak emakumeei
bideratutakoak direla.

Tolosak ekimen irekiak antolatzeko espazio asko dituela ere aipatu da, ez dela zertan
dena Andragoran antolatu. Iritzi ezberdinak agertu dira. Honek zailtasunak ere ekar
ditzakeela aipatu da. Esaterako, nik sinisten dizut kanpainaren harira, bilerak Tolosako
Udaleko Pleno Aretoan egin ziren goizetan, baina arratsaldez egiteak arazoak ekarri
zituen.

Bilera hau dela eta, Jabetze Eskolako irakasle batzuek idatzi bat konpartitu dute, eta
irakurri egin dugu:

“Jabetze eskolako irakasle garen aldetik gure eritzia eman nahiko genuke
ANDRAGORAnN gizonei momentu jakin batzuetan sarrera baimentzearen harira.

Badira urte batzuk EmakumeArtean izenarekin, gure ikastaroetan ikasleek eginiko
artelanekin erakusketa antolatzen degula Aranburu jauregian, bertara bixitan gure
bikote, anai, aita, eta gizonezko lagunak etortzen dira.

Datorren urtean egingo degun erakusketri begira, Andragoran izango danez,ez
genituzke kanpoan utzi nahi aurrez aipaturiko gizonezkoak. Emakumeok sortzen
degun artea guztion gozagarri izan behar duela pentsatzen degu, ez gaitezen burbuila
batean gera, momentu puntual batzuetan gizonak Andragoran sartzearen aldeko
iritzikoak gera.

Ura Iturralde
Leire Markinez
Pili Aguado

Oihana Ugarte”

Konpartitu diren kezkak jaso dira. Horrez gain, Talde Eragileak herritarrei irekitako
ekimen horiek antolatzeko irizpideak zehaztea komenigarri litzatekeela aipatu da.

Protokoloa bozkatzea erabaki da.

4. Galde-erreguak
Bozketa egin da:

Bai: 35 boto

Ez: O boto

Txuria: O boto
Abstentzioa: 3 boto

Protokolo hau martxan jarri eta hemendik eta urtebetera datuak kontuan hartuta honen
balorazioa egitea erabaki da, ea arazoak sortu dituen, edo hobekuntzarik beharko
lukeen erabakitzeko.

5. lItxiera eta luntx-a



